
Shri Ganesha Stuti Shaunakaurvaukrita

શૌનકૌર્વૌકૃતા શ્રીગણેશસ્તુતિઃ

॥ શ્રીગણેશાય નમઃ॥
શૌનકૌર્વૌ ઊચતુઃ ।
નમસ્તે ગજવક્ત્રાય વિઘ્નેશાય પરાત્મને ।
અપારાય મહેશાય હેરમ્બાય નમો નમઃ॥ ૩૪॥
સંસારાર્ણવતારાય માયામોહહરાય તે ।
બ્રહ્મેશાય શિવાદિભ્યો યોગદાય નમો નમઃ॥ ૩૫॥
જ્યેષ્ઠાનાં જ્યેષ્ઠરાજાય સર્વેષાં પૂજ્યમૂર્તયે ।
આદિપૂજ્યાય દેવાય ચાન્તઃસ્થાય નમો નમઃ॥ ૩૬॥
અનાદયે ચ સર્વેષાં માત્રે પિત્રે પરાત્મને ।
સ્વાનન્દવાસિને તુભ્યં ગણેશાય નમો નમઃ॥ ૩૭॥
શૂર્પકર્ણાય શૂરાય લમ્બોદરાય ઢુણ્ઢયે ।
વિઘ્નકર્ત્રે હ્યભક્તાનાં ભક્તાનાં વિઘ્નહારિણે॥ ૩૮॥
બ્રહ્મેશાય નમસ્તુભ્યં બ્રહ્મભૂતપ્રદાય ચ ।
યોગેશાય સુશાન્તાય શાન્તિદાય નમો નમઃ॥ ૩૯॥
ગુણાન્તં ન યયુર્યસ્ય શિવવિષ્ણ્વાદયોઽમરાઃ ।
યોગિનઃ સગુણસ્યાપિ નિર્ગુણસ્યાઽત્ર કા કથા॥ ૪૦॥
નમો નમઃ પ્રસન્નસ્ત્વં ભવ સ્વામિન્ ગજાનન ।
ધૌમ્યપુત્રં ચ મન્દારં શિષ્યં મે તારયાઽધુના॥ ૪૧॥
તારયસ્વ શમીમૌર્વકન્યાં તાં નાથ વિઘ્નપ ।
વૃક્ષયોનિગતૌ તૌ તુ માનુષૌ કુરુ તાદૃશૌ॥ ૪૨॥
ભક્તિં  તે દેહિ હેરમ્બ યયા ભ્રાન્તિર્વિનશ્યતિ   ।
દાસૌ તે પાદપદ્મસ્ય વાઞ્છિતં કુરુ સર્વદા॥ ૪૩॥
તયોર્વચનમાકર્ણ્ય જગાદ ગણનાયકઃ ।
તૌ ભક્તૌ તપસા યુક્તૌ ભક્તિબદ્ધસ્વભાવતઃ॥ ૪૪॥
શ્રીગજાનન ઉવાચ ।

ભૃશુણ્ડિના ચ વિપ્રર્ષી શપ્તૌ તૌ દમ્પતી પુરા ।
જ્ઞાત્વા મદીયતુણ્ડસ્યાપમાનાન્નાત્ર સંશયઃ॥ ૪૫॥
ભૃશુણ્ડિનોઽતિભક્તસ્ય મમ મિથ્યાવચઃ કદા ।
ન કરોમિ મહાભાગૌ દેહાદધિક એવ સઃ॥ ૪૬॥
ભૃશુણ્ડિનોઽપમાનશ્ચ ક્રિયતે વિવિધૈર્જનૈઃ ।
ન તત્ર કોપસંયુક્તો ભવતે મુનિસત્તમઃ॥ ૪૭॥
મદીયમપમાનં સ સહતે ન કદાચન ।
અતોઽહં તસ્ય વાક્યં વૈ ન કરોમિ નિરર્થકમ્॥ ૪૮॥
ભવદ્ભ્યાં તપસા બદ્ધઃ કરિષ્યામિ હિતાવહમ્ ।
શ‍ૃણુતં મે વચો રમ્યં વરં દાસ્યામિ મુખ્યકમ્॥ ૪૯॥
મન્દારસ્ય ચ શમ્યાશ્ચ મૂલે સ્થાસ્યામિ નિશ્ચલઃ ।
મદ્રૂપૌ વૃક્ષજાતીનાં સર્વવન્દ્યૌ ભવિષ્યતઃ॥ ૫૦॥
દેવાસ્તૌ પ્રણમસ્યન્તિ કિં  પુનર્જન્તવો મતાઃ ।
દર્શનાત્ સ્પર્શનાચ્ચૈવ પાપઘ્નૌ તૌ ભવિષ્યતઃ॥ ૫૧॥
મત્પ્રિયૌ સર્વભાવેન દેવાનાં પ્રિયરૂપિણૌ ।
ભવિષ્યતો વિશેષેણ વૃક્ષરાજૌ મહામુની॥ ૫૨॥
શમીપત્રેણ માં વિપ્રા પૂજયિષ્યન્તિ માનવાઃ ।
તેષાં વાઞ્છાં સદાઽહં વૈ પૂરયિષ્યામિ શાશ્વતીમ્॥ ૫૩॥
મન્દારપુષ્પમેકં સમર્પયિષ્યતિ મે નરઃ ।
તેન હૃષ્ટો ભવિષ્યામિ ફલં દાસ્યામિ વાઞ્છિતમ્॥ ૫૪॥
કૃતા નાનાવિધા પૂજા મદીયા માનવેન ચ ।
દૂર્વાહીના વૃથા સર્વા ભવત્યત્ર ન સંશયઃ॥ ૫૫॥
અદ્ય પ્રભૃતિ વિપ્રેશૌ શમીપત્રેણ સંયુતા ।
મન્દારકુસુમેનૈવ સફલા સા ભવિષ્યતિ॥ ૫૬॥
શમીપત્રં નરેણૈવ ભવેન્ મયિ સમર્પિતમ્   ।
ન તુ ઋતુશતેનૈવ તુલ્યં તેભ્યોઽધિકં મતમ્॥ ૫૭॥
શમીપત્રેણ સન્તુષ્ટો ભવિષ્યામિ નિરન્તરમ્ ।
મન્દારપુષ્પકેણૈવ કો વદેત્તુ તયોઃ ફલમ્॥ ૫૮॥
નિત્યં શમીં  નમેદ્યસ્તુ પૂજયેદ્વા તુ સંસ્પૃશેત્ ।
સ સપ્તકુલસંયુક્તઃ સ્વાનન્દં મે ગમિષ્યતિ॥ ૫૯॥
તથા મન્દારવૃક્ષં યો નમેત્ સમ્પૂજયેન્નરઃ ।
સંસ્પૃશેત્ સોઽપિ સ્વાનન્દં વ્રજેત્ સપ્તકુલૈર્યુતઃ॥ ૬૦॥

પ્રદક્ષિણાં પ્રકુર્વીત શમીમન્દારવૃક્ષયોઃ ।
સપ્તદ્વીપવતી પૃથ્વ્યાઃ કૃતા તેન પ્રદક્ષિણા॥ ૬૧॥
યદિ ભાવેન વૃક્ષસ્ય પ્રદક્ષિણા કૃતા ભવેત્ ।
શતભૂમિપ્રદાક્ષિણ્યસમં પુણ્યં લભેન્નરઃ॥ ૬૨॥
બહુનાઽત્ર કિમુક્તેન મદ્રૂપૌ વૃક્ષજાતિષુ ।
તયોશ્ચ મહિમાનં કો ભવેદ્વર્ણયિતું ક્ષમઃ॥ ૬૩॥
વૃક્ષબુદ્ધ્યા શમીં  યો વૈ મન્દારં યદિ પશ્યતિ ।
સ નારકી નરો વિપ્રૌ ભવિષ્યતિ ન સંશયઃ॥ ૬૪॥
શમીં મન્દારકં વીક્ષ્ય ન નમેદ્યો નરાધમઃ ।
દક્ષિણં કુરુતે નૈવ નષ્ટપુણ્યો ભવેત્તદા॥ ૬૫॥
શમીં યશ્છેદયેદ્વાપિ મન્દારં મુનિસત્તમૌ ।
નરકેષુ મહાપાપી પતિષ્યતિ ન સંશયઃ॥ ૬૬॥
શાખાં પત્રં તુ યઃ પાપી છેદયિષ્યતિ માનવઃ ।
નારકી સ ભવેન્નૂનં દર્શનાત્ પાપદો ભવેત્॥ ૬૭॥
શમીં યો નિન્દયેદ્વા યો મન્દારં વૃક્ષસત્તમમ્ ।
સર્વભાગ્યવિહીનઃ સ નારકી જાયતે તતઃ॥ ૬૮॥
મદ્રૂપેણૈવ મન્દારં શમીં  યસ્તુ પ્રપશ્યતિ ।
સ ભુક્ત્વા વિવિધાન્ ભોગાનન્તે સ્વાનન્દગો ભવેત્॥ ૬૯॥
મન્દારમૂલમાદાય મૂર્તિં  કૃત્વા  મદીયિકામ્ ।
પૂજયિષ્યન્તિ મદ્ભક્તાસ્તેષાં સાધ્યોઽહમઞ્જસા॥ ૭૦॥
મન્દારમૂલજા મૂર્તિઃ   સદ્યઃ સિદ્ધિપ્રદાયિકા ।
તદ્વન્નૈવાન્યસમ્ભૂતા મમ મૂર્તિર્ભવિષ્યતિ  ॥ ૭૧॥
મન્દારમૂર્તિગં   પૂજેત્ શમીપત્રેણ ભાવતઃ ।
દૂર્વામન્દારપુષ્પૈશ્ચ ત્રયં સુદુર્લભં મતમ્॥ ૭૨॥
શમી મન્દારદૂર્વાશ્ચ ત્રયમેકત્ર કારિતમ્ ।
ભક્તેન સ તુ મત્તુલ્યો પૂજાયાં મે ભવિષ્યતિ॥ ૭૩॥
શમીમન્દારજાં માલાં કૃત્વા  જપં સમાચરેત્ ।
અનન્તફલભોક્તાઽસૌ ભવિષ્યતિ ન સંશયઃ॥ ૭૪॥
શમીમન્દારજાં માલાં દધાનઃ પુરુષો ભવેત્ ।
તસ્ય દેહં સમાલોક્ય વિઘ્ના નશ્યન્તિ પાપકાઃ॥ ૭૫॥
અન્તે શમીભવં પત્રં મન્દારકુસુમં તથા ।
દૂર્વાપત્રં ધૃતં યેન ધરિષ્યતિ યમો ન તમ્॥ ૭૬॥

શમીમન્દારસામીપ્યે પૂજયેન્ માં ચ માનવઃ ।
તેનાપ્યસઙ્ખ્યકા પૂજા કૃતા મે નાઽત્ર સંશયઃ॥ ૭૭॥
એવમુક્ત્વા પુનસ્તૌ સ જગાદ ગણનાયકઃ ।
મદ્ભક્તિં  યદિ વિપ્રેશાવિચ્છથો ભાવસંયુતૌ॥ ૭૮॥
તદા મન્દારવૃક્ષસ્ય મૂલજાં મૂર્તિમાદરાત્   ।
કૃત્વા  પૂજાં પ્રકુર્વાથાં યથા વિધિસમન્વિતૌ॥ ૭૯॥
શમીમન્દારદૂર્વાભિઃ સન્તુષ્ટોઽહં ભવામિ તુ ।
નાન્યથા પૂર્ણભાવેન મમ તુષ્ટિકરં ભવેત્॥ ૮૦॥
તુલસીવર્જિતાં   પૂજાં મદીયાં કુરુતં સદા ।
શમીમન્દારમાલાભિર્જપં મે કુરુતં સદા॥ ૮૧॥
એવમુક્ત્વા ગણાધીશસ્તત્રૈવાન્તરધીયત ।
વિપ્રૌ બભૂવતુર્હર્ષસમાયુક્તૌ વિશેષતઃ॥ ૮૨॥
ઇતિ શૌનકૌર્વૌકૃતા શ્રીગણેશસ્તુતિઃ સમ્પૂર્ણા॥
- ॥ મુદ્ગલપુરાણં પઞ્ચમઃ ખણ્ડઃ । અધ્યાયઃ ૨૫ । ૫.૨૫। ૩૪-૮૨॥
- .. mudgalapurANaM pa nchamaH khaNDaH . adhyAyaH 25 . 5.25. 34-82..

